
[E6r] Pour ton faulx et mauvais parler,

Pourtant que ne voulz accorder

Ne consentir à la Duchesse,

Qui vouloit estre ma maistresse

Et m’amye par grand desir:

Je ne voulz faire à son plaisir,

Dont elle fut si eschauffee

Que tost comme desesperee

Donna à son mary entendre

Que par force la voulois prendre

Et que je l’avoye requise

De peche faire à ma guise.

Helas! Et pour moy excuser

Et le contraire mieulx prouver

Luy monstray ma tres doulce amie.

Las! M’as tu celle compaignie

Faicte et celle trahyson?

Helas, helas, Dieu luy pardon!

Faulx Duc, tu es trop desloyal,

Las! Je pensoye que feal

Tu feusses par ta convenance.

Par ta mauldicte decepvance

Ton ame si sera dampnee:

Faulcement tu l’as desellee

Comme traystre et desloyal.

Plus te cuidoys estre loyal

